Esther Jewell, swyddog Cymunedau yn Gyntaf, yn trafod yr hyn sy’n gwneud Ceredigion yn ardal na fydd hi fyth yn ei gadael….

Ym mis Ionawr 1983 symudais i a’m teulu i fyw i Langwyryfon, pentref bychan yng Ngheredigion, tua 9 milltir o Aberystwyth. Roeddwn i’n wyth oed ar y pryd ac yn meddwl na fyddai fy mywyd fyth yr un fath eto – ac roeddwn yn iawn!

Roeddem ni wedi symud i fyw i ffermdy oedd yn prysur adfeilio, heb wres ond yn llawn drafftiau. Yn fuan wedyn gofynnais i Mam: “Pryd fyddwn ni’n cael byw mewn tŷ go iawn unwaith eto?” Nid wyf i’n cofio ei hateb ond gofynnai fy mrodyr a finnau’r un cwestiwn dro ar ôl tro yn ystod y misoedd nesaf; a hynny, nes i ni ddechrau ymgartrefu a gwneud ffrindiau newydd yn yr ysgol.

Roedd yr ysgol yn Llangwyryfon yn wahanol iawn i’r hyn yr oeddwn i wedi arfer ag o, yn arbennig gan fod pawb yn siarad iaith ryfedd nad oeddwn yn ei deall (sef Cymraeg, fel y deallais yn ddiweddarach). Os nad oeddwn i’n siarad eu hiaith, nid oedd neb yn siarad â mi. Roedd hyn yn fy ngwneud yn unig ar y dechrau ond o fewn ychydig o fisoedd roeddwn yn parablu gyda’m ffrindiau newydd yn yr iaith honno, sy’n gyfarwydd i mi erbyn hyn, ac yn mwynhau fy mywyd gwledig newydd Cymreig. 

Atgof erbyn hynny oedd y dyddiau pan oeddwn yn nofio yn y clwb gwledig a’r gwersi ballet. Yn lle hynny roeddwn yn codi argae mewn nentydd, merlota a dringo coed. Roeddwn i’n cael rhyddid i grwydro o amgylch y pentref a’r fferm, rhywbeth na wnes i erioed ei werthfawrogi’n llawn ar y pryd. A rhaid peidio ag anghofio’r cyfleoedd dirifedi i ymdrybaeddu mewn mwd a chyrraedd adref yn sglyfaethus!

A ninnau’n byw ar fferm, nid oedd hi’n hwyl drwy’r adeg; roedd mynd i’r afael â thasgau diflas yn fater difrifol. Fy ngwaith i oedd llenwi cynwysyddion y parlwr godro â bwyd gwartheg bob dydd ar ôl ysgol, a doedd hynny ddim yn hwyl, dim ond yn rhan o fywyd bob dydd. Unwaith y byddai’r tasgau wedi eu gwneud a gwaith cartref wedi ei orffen, roeddem yn cael amser […] i wneud beth mae plant yn ei wneud. Roeddem yn chwarae yn y ffordd gan nad oedd dim traffig bron, roeddem yn adeiladu cuddfannau mewn coed ac ar lannau afonydd, ac roeddem yn casglu trysor (hen sbwriel) ac yn falch o gael ei ddangos ar ôl dychwelyd adref. Roeddem ni’n mynd i oglais pysgod yn afonydd Wyre a Beidog ac er nad oeddem byth yn dal dim byd oedd yn fwy na’n bys bach roeddem yn ystyried ei hunain yn feistri ar y grefft.
Nid oedd cael cyflog byth yn bwysig i mi pan oeddwn yn fy arddegau, ond eto roedd gen i swydd yn siop y pentref am 6 awr yr wythnos, a oedd yn talu digon i mi allu mynd i Aberystwyth ar ddydd Sadwrn i brynu diod a theisen a rhywbeth gloyw i fynd adref. Daeth Aberystwyth yn lle llawer mwy real i mi yn fy arddegau, lle llawn o siopau a phobl ddiddorol, yn hytrach na’r lle pell ydoedd [pan oeddwn i’n] blentyn.

Gadewais Langwyryfon ar ôl gorffen fy arholiadau Lefel-A, i fynd i’r Brifysgol yn Northampton, ac aros yno am tua 9 mlynedd. Cymerodd amser hir i mi sylweddoli fod fy nghalon yn y bryniau yng Nghymru. Yn araf, dechreuais sylweddoli nad oedd digon o wyrddni, roedd yr awyr yn drewi a doedd hi byth yn mynd yn hollol dywyll; felly gadewais a symud yn ôl i Langwyryfon i ddychwelyd i’r Brifysgol a byw bywyd gwledig unwaith eto. Fel y digwyddodd, y bywyd y bum i mor awyddus i’w adael pan oeddwn yn 18 oedd y bywyd yr oeddwn yn hiraethu am gael dychwelyd iddo bron i ddeng mlynedd wedyn. 

Bob dydd nawr rwyf yn edrych o’m cwmpas ac yn gweld y bryniau gwyrdd a’r awyr las, anifeiliaid a phlanhigion na fyddech chi’n eu gweld yn unlle arall, a rhai o’r bobl fwyaf cyfeillgar allech chi eu cyfarfod.
Ni allwn i fod wedi gofyn am le gwell i gael fy magu ynddo na Cheredigion a fyddwn i byth yn dymuno byw yn unrhyw le arall. Rhoddodd cefn gwlad ddigon o le i mi dyfu ac awyr iach i’w anadlu. Roeddwn yn rhydd i grwydro a phrofi pethau ar fy mhen fy hun neu gyda ffrindiau, a fyddai hynny ddim wedi bod yn bosibl mewn lleoedd eraill. Mae synnwyr o ddiogelwch cynhenid mewn cefn gwlad, ac mewn cymuned lle mae pawb yn gofalu am, ac yn helpu ei gilydd. Lle’r ydw i’n byw nid yw’n bwysig beth ydych chi’n ei wisgo, pa fath o gar ydych chi’n ei yrru, a pha mor aml ydych chi’n peintio eich tŷ, cyhyd ag mai chi eich hun ydych chi.

